
ՊԵՏԱԿԱՆ ՓՈՐՁԱԳԻՏԱԿԱՆ ԵԶՐԱԿԱՑՈՒԹՅՈՒՆ
«Հայաստանի Հանրապետության կառավարության 2015 թվականի դեկտեմբերի 24-ի N 1555-Ն որոշման մեջ փոփոխություններ կատարելու և Հայաստանի Հանրապետության տրանսպորտի և կապի նախարարությանը գումար հատկացնելու մասին» Հայաստանի Հանրապետության կառավարության որոշման նախագծի վերաբերյալ


«Հայաստանի Հանրապետության կառավարության 2015 թվականի դեկտեմբերի 24-ի N 1555-Ն որոշման մեջ փոփոխություններ կատարելու և Հայաստանի Հանրապետության տրանսպորտի և կապի նախարարությանը գումար հատկացնելու մասին» Հայաստանի Հանրապետության կառավարության որոշման նախագծի 3-րդ կետի 2-րդ ենթակետի համաձայն՝ Հայաստանի Հանրապետության տրանսպորտի և կապի նախարարին հանձնարարվում է նվիրաբերության պայմանագրում նախատեսել դրույթ, համաձայն որի՝ Հայաստանի Հանրապետության տրանսպորտի և կապի նախարարությունը ճանապարհահատվածի հիմնանորոգման աշխատանքների կապակցությամբ պետք է ունենա այն բոլոր իրավունքները (նախագծային փաստաթղթերի ընդունում, աշխատանքների ընդունում և այլն), որոնք կպատկանեն «Հայաստան» համահայկական հիմնադրամին համապատասխան աշխատանքները կատարելիս, իսկ «Հայաստան» համահայկական հիմնադրամն իր նշված իրավունքները կարող է իրագործել միայն Հայաստանի Հանրապետության տրանսպորտի և կապի նախարարության նախնական գրավոր համաձայնության դեպքում:  Հայաստանի Հանրապետության քաղաքացիական օրենսգրքի 605-րդ հոդվածի համաձայն՝ նվիրաբերություն է ճանաչվում գույքի կամ իրավունքի նվիրատվությունը հանրօգուտ նպատակներով: Նվիրաբերողի կողմից գույքի նվիրաբերությունը քաղաքացուն պետք է պայմանավորված լինի, իսկ իրավաբանական անձանց` կարող է պայմանավորված լինել այն որոշակի նշանակությամբ օգտագործելով: Նվիրաբերված գույքը նվիրաբերություն ստացողի կողմից սահմանված նշանակությանն անհամապատասխան օգտագործելու դեպքում, ինչպես նաև երբ փոփոխվել են գույքի օգտագործման սահմանված կանոնները, նվիրաբերողը, նրա ժառանգները կամ իրավահաջորդն իրավունք ունեն պահանջել նվիրաբերության վերացում: Դրանով է պայմանավորված ՀՀ քաղաքացիական օրենսգրքի 605-րդ հոդվածի 4-րդ մասի այն դրույթը, համաձայն որի՝ նվիրաբերությունը որոշակի նպատակով օգտագործելու համար ընդունած իրավաբանական անձը, պետք է վարի նվիրաբերված գույքի օգտագործման բոլոր գործառնությունների առանձնացված հաշվարկ: Ստացվում է, որ եթե սովորական նվիրատվության դեպքում նվերը ստացողին անցնելուց հետո նվեր տվողը հնարավորություն չունի ազդելու ստացողի վրա իր իրավազորության իրականացման գործում, ապա նվիրաբերության դեպքում նվեր տվողը հետևում է դրան: Թեև նվեր տվողը կարող է հետևել, որպեսզի  գույքի  օգտագործումը իրականացվի պայմանագրով սահմանված նպատակով, սակայն  քաղաքացիական օրենսգրքի 605-րդ հոդվածը չի նախատեսում նվեր տվողին նվեր ստացողի իրավունքների վերապահման հնարավորությունը: Հետևաբար՝ Հայաստանի Հանրապետության տրանսպորտի և կապի նախարարությանը ճանապարհահատվածի հիմնանորոգման աշխատանքների կապակցությամբ նույն իրավունքները վերապահելը, որոնք ունի «Հայաստան» համահայկական հիմնադրամը, հակասում է Հայաստանի Հանրապետության քաղաքացիական օրենսգրքի վերը նշված դրույթներին: 
Ամփոփելով վերոգրյալը՝ նախագծի հիշյալ ենթակետն անհրաժեշտ է լրամշակել՝ համապատասխանեցնելով Հայաստանի Հանրապետության քաղաքացիական օրենսգրքի 605-րդ հոդվածի պահանջներին: 

  
Իրավական ակտերի փորձաքննության
գործակալության պետ`                                        			      Կ. ԽՏՐՅԱՆ

